
Vətən müharibəsi Zəfərlə başa 
çatdı. Torpaqlarımız işğaldan azad 
edildi. Azərbaycan Respublikası-
nın Prezidenti cənab İlham Əliyev 
işğaldan azad edilmiş ərazilərə 
səfərlərində ermənilərin viran qoydu-
ğu torpaqlarımızın bərpa ediləcəyini 
bildirdi. Vətən müharibəsində ordu ilə 
nəfəs alan, ordunun qələbə ruhunun 
ilhamçısı olan xalq bu proqramda 
da fəal iştirak etmək əzmindədir. 
Dünya görəcək ki, güclü Azərbaycan 
dövləti dünyəvi, bəşəri dövlət olaraq 
torpaqlarını qorumağı da bacarır, 
onu əkib-becərməyi də, qurub-yarat-
mağı da. Ölkə başçısının əyalətlərə 
səfərlərində quruculuq proqramlarının 
həyata keçirilməsi istiqamətində qlo-
bal işlər görüləcəyinə zəmin yaranır. 
Sevindirici haldır ki, belə proqramların 
gerçəkləşməsinin başlıca iştirakçısı 
yerli əhalidir, yəni əhali cəfasına qat-
laşmaq istəyir ki, səfasına da yiyələnə 
bilsin.

Prezident İlham Əliyevin Ha-
cıqabula səfəri də bu baxımdan 
tarixiləşəcək. Ölkə başçısının səfəri 

regionda sosial həyatın yenilənməsi, 
əhalinin rifahının yaxşılaşması 
istiqamətində konkret tədbirlər həyata 
keçiriləcəyinin zəmanətidir. Bu 
zəmanət ölkədə insan amilinə xüsusi 
diqqət yetirilməsinin zəmanətidir. Hər 
belə səfər həmin regionun inkişafında 
yaddaqalan yeniliklərlə nəticələnir.

Vətən müharibəsi başa çatsa da 
onun fəsadlarının aradan qaldırılması 
davam etməkdədir. Ən təhlükəli fəsad 
ermənilərin qoyub getdiyi minalardır. 
O minalar təmizlənməyincə işğaldan 
azad edilmiş ərazilərdə tikinti işlərinin 
aparılması, aqrar sektorun inkişafı 
mümkün olmayacaq. Bu baxımdan 
minalar təmizlənməlidir. Ölkə başçısı 
Hacıqabulda verdiyi müsahibədə 
bu məqamı da diqqətə çatdırmışdır:  
“Müharibə başa çatandan sonra mina 
xəritələri verilmədiyi üçün 100-dən 
çox ancaq mülki vətəndaş yaralanıb 
və həlak olub. Bu istiqamətdə işlər 
davam etdiriləcək. Yeni avadanlıq 
alınır, Minatəmizləmə Agentliyinin 
ştat vahidlərinin artırılması ilə bağlı 
Sərəncam verilib. Çalışacağıq, bütün 
güclərimizi maksimum səfərbər edək 
ki, minatəmizləmə işləri sürətlə get-
sin. Eyni zamanda, həm Türkiyədən, 
həm Rusiyadan bu sahədə kömək 
göstərən hərbçilər də bu işlərlə 

məşğuldurlar. Mənim göstərişimlə 
Azərbaycan Müdafiə Nazirliyində bir 
neçə istehkamçı tabor yaradılıb ki, 
onlar da bu işlərdə fəal iştirak edirlər 
və bu günə qədər ən böyük sahəni 
məhz Müdafiə Nazirliyi təmizləyib. 
Bununla paralel olaraq, əsas infrast-
ruktur layihələrinə start verildi”.

Azərbaycan Prezidenti 
müsahibədə dövlətçilik tariximizlə, 
dövlətçiliyimizlə bağlı olduqca 
diqqətçəkən bir məqama da to-
xunmuşdur. Bu, məqam “Mən 
azərbaycanlıyam!” deyənlərin hamı-
sının qürurunu kükrədir. Bu, yüz ilin 

ilhaqı faktına işıq salan məqamdır, 
tarixin səhvini düzəltməyə yönəldilən 
haqq, ədalət, bəşərilik mövqeyi-
dir. Dövlət başçımızın çıxışı xalqın 
niyyətinin ifadəsi kimi dinlənilmişdir, 
ölkə xaricində də belə anlaşılacaq-
dır: “Zəngəzur dəhlizinin yaradılması 
bizim milli, tarixi və gələcək maraqla-
rımıza tam cavab verir. Biz Zəngəzur 
dəhlizini icra edəcəyik, Ermənistan 
bunu istəsə də, istəməsə də. İstəsə, 
daha asan həll edəcəyik, istəməsə 
də zorla həll edəcəyik. Necə ki, mən 
müharibədən əvvəl və müharibə 
dövründə demişdim ki, bizim torpa-
ğımızdan öz xoşunuzla rədd olun, 
yoxsa sizi zorla çıxaracağıq. Belə 
də oldu. Zəngəzur dəhlizinin taleyi 
də eyni olacaq. Bizim əsas rəqibimiz 
zamandır. Çünki dəmir yolunun, avto-
mobil yolunun çəkilişi vaxt tələb edir. 
Ona görə bütün güclər səfərbər olu-
nub ki, bu layihə icra edilsin. Beləliklə, 
Azərbaycan xalqı 101 il bundan əvvəl 
bizim əlimizdən alınmış Zəngəzura 
qayıdacaqdır”.

Ölkə başçısının bu səfəri də istər 
konkret regionda, istərsə də ölkə 
miqyasında sosial-iqtisadi inkişa-
fın istiqamətlərini dəqiqləşdirəcək, 
nəzərdə tutulan inkişaf proq-
ramlarının həyata keçirilməsini 

sürətləndirəcəkdir.
Regionda içməli su layihəsinin 

2013-cü ildə icra edildiyini, şəhərin 
içməli su ilə təmin olunduğunu, 
yolların 75 faizinin yenidən çəkildiyini 
diqqətə çatdıran ölkə başçısı rayonda 
bir çox sosial layihələrin də həyata 
keçirildiyini bildirmişdir.

Aqrar sektorda ölkə başçısının 
təşəbbüsü ilə son illərdə olduqca 
mühüm proqramlar reallaşdırılmışdır. 
Müharibə şəraitində belə proqramla-
rın həyata keçirilməsi dövlətin iqtisadi 
inkişafının səviyyəsi ilə bağlıdır. Hacı-

qabula səfərində Azərbaycan Tele-
viziyasına verdiyi müsahibədə ölkə 
başçısı aqrar sektorda görüləcək işlər 
haqqında demişdir: “Son bir neçə il 
ərzində kənd təsərrüfatına qoyulan 
iki milyard manat vəsait çox böyük 
vəsaitdir. Bu aqroparklar - “Aqro 
Dairy” və “Azərsun” aqroparkları son 
4-5 il ərzində yaradılmışdır. Bütün 
ölkə üzrə aqroparklarda çalışan-
ların sayı yeddi mini ötüb. Bunlar 
kəndlərdə yaşayan insanlar üçün iş 
yerləridir. Biz daxili istehsalı və qeyri-
neft sektorunu stimullaşdırırıq. Mən 
həm “Aqro Dairy”da, həm də burada 
– “Azərsun” aqroparkında onları idarə 
edən şəxslərə tövsiyə etmişəm ki, 
azad olunmuş torpaqlarda, Qarabağ-
da buna oxşar təsərrüfatlar yaradıl-
sın və bu istiqamətdə ilkin addımlar 

atılmaqdadır. Bu gün Hacıqabul 
rayonunda, eyni zamanda, Hacıqa-
bul Sənaye Məhəlləsinin inkişafı ilə 
bağlı əlavə göstərişlər verilib. Əlavə 
beş müəssisə yaradılacaq. 2017-ci 
ildə mənim sərəncamımla yaradıl-
mış bu Sənaye Məhəlləsi artıq beş 
müəssisəyə sahibdir. Onların açılışı 
bu gün olub”. Bu fikirlər ölkədə iqti-
sadi inkişafın parametrləri haqqında 
informasiya da verir, onun həyata 
keçiriləcəyi haqqında zəmanət də.

Azərbaycan dünyəvi dövlət ola-
raq bütün sahələrdə dinamik inkişaf-
dadır. Müasir dünyanın ən başlıca 
inkişaf sahələri onun yolları ilə də 
müəyyənləşdirilir. İşğaldan azad 
edilmiş rayonlarda 28 il müddətində 
yollar da bərbad hala salınıb. Yeri 
gəlmişkən, ölkə başçımız bunlara 
görə Ermənistanın cavab verəcəyini 
əminliklə, qətiyyətlə bildirib. Yol-
lar abadlaşdırılmasa, əsaslı təmir 
edilməsə, yenisi salınmasa, ora-
da şəhərlərin, kəndlərin yenidən 

qurulması xeyli çətinləşər. Camaat 
doğma ocağına can atır. Bu pro-
sesin tezləşdirilməsi onların uzun 
illər boyu çəkən ağrı-acılarına, 
mənəvi sıxıntılarına təsəlli ola-
caq. Seçicilərim bu prosesi Vətən 
müharibəsində qazanılan Zəfərə 
böyük ehtiram hesab edir. Onlar da 
deyirlər ki, belə olmasa, ölkə başçı-
sının nəzərdə tutduğu “ağıllı kənd” 
layihəsini operativ müddətdə yerinə 
yetirmək çətinləşər. 

Ümumiyyətlə, cənab Prezidenti-
mizin Hacıqabula səfəri regionların 
timsalında ölkənin dinamik inkişafının 
konturları haqqında müfəssəl infor-
masiya verir.

Səbinə XASAYEVA, 
Milli Məclisin deputatı

 Otuz ilə yaxın müddətdə hamı Vətən 
deyirdi, torpaqlarımızın işğaldan azad 
edilməsi üçün. İndi də hamı Vətən 
deyir, işğaldan azad edilmiş şəhərlərin, 
kəndlərin yenidən qurulması üçün. 
Zaman anlamında sabah da hamı Vətən 
deyəcək, yenidən qurulmuş şəhərlərin, 
kəndlərin dinamik inkişafı üçün...

Hacıqabulda sənaye məhəlləsinin  
yaradılması sənayeləşməyə 
dövlət dəstəyinin təzahürüdür

P rezident İlham Əliyevin rəhbərliyi ilə həyata keçirilən islahatlar 
qeyri-neft sektorunun daha da inkişaf etdirilməsi və iqtisadiyyatın 
şaxələndirilməsi üçün yeni imkanlar yaradır.

Son günlər dövlətimizin başçısının 
iştirakı ilə xüsusilə qeyri-neft sektoru üçün 
vacib olan müəssisələrin açılışı həyata 
keçirilir. Hacıqabul rayonunda sənaye 
məhəlləsinin yaradılması Azərbaycanda 
sənayeləşməyə dövlət dəstəyinin təzahürü 
kimi xarakterizə olunmalıdır. Sənaye 
məhəllələrində fəaliyyət göstərən sahibkarlar 
genişmiqyaslı yeni güzəştlərdən istifadə 
etmək imkanına malikdirlər. Bu, bir tərəfdən 

həmin məhəllələrə yerli investisiyanın cəlb 
edilməsinə imkan verir, digər tərəfdən 
sahibkarların dövlət dəstəyindən daha geniş 
faydalana bilmələrinə şərait yaradır. Bu, 
həm də regionların inkişafı baxımından son 
dərəcə vacibdir. 

Sənaye məhəllələrində fəaliyyət 
göstərən sahibkarlar dövlət dəstəyi ilə yeni 
iş yerlərinin yaradılmasını həyata keçirirlər. 
Bu, yerli istehsalın və ixrac imkanlarının 
genişləndirilməsinə xidmət edir. Ona görə 
də reallaşdırılan siyasət həm məşğulluğun 
təmin olunmasına, həm də Azərbaycanın 
istehsal və ixrac imkanlarının artırılmasına 
gətirib çıxarır. 

Yeni müəssisələr sənayedə və 
bütövlükdə real sektorda kifayət qədər 
prioritet istiqamətlər üzrə yaradılıb. 
Elektrik enerjisi istehsalı sahəsində yeni 

yarımstansiyaların istifadəyə verilməsi, 
Azərbaycanın elektrik enerjisi istehsalı və 
ixrac imkanlarının artırılması ondan xəbər 
verir ki, ölkəmiz artıq sənayedə yeni və 
rəqabətli məhsulların da ixracını həyata 
keçirir.

Göründüyü kimi,  dövlət başçısının 
sənayeləşmə siyasətinə uyğun olaraq, 
respublikada mövcud təbii və iqtisadi 
resursların istehsala cəlbi, yeni sənaye 
sahələrinin yaradılması, onların ən 
müasir texnologiyalarla təmin edilməsi 
istiqamətində sistemli tədbirlər uğurla 
həyata keçirilir. Başqa sözlə, iqtisadi 
tərəqqidə “Bizim uğurlu inkişafımız 
qeyri-neft sənayesinin hesabına təmin 
edilməlidir” prinsipini strateji kurs kimi 
müəyyənləşdirən Prezident İlham 
Əliyev sənayenin modernləşdirilməsi və 
strukturunun təkmilləşdirilməsi, qeyri-neft 
sənayesinin ixrac potensialının artırılması, 
enerjidən səmərəli istifadə edən, yüksək 
əlavə dəyər yaradan rəqabətqabiliyyətli 
sənaye istehsalının genişləndirilməsi, yeni 
istehsal sahələri üçün ixtisaslı kadrların 
hazırlanması və s. kimi məsələlərə xüsusi 
önəm verir.    

Hazırda ölkədə sənayenin yeni 
modellərinin tətbiqi də diqqət mərkəzində 
saxlanılır. Yeni istifadəyə verilən və müasir 
texnologiyalara əsaslanan sənaye parkları 
və məhəllələri, aqroparklar ixracyönümlü 
məhsulların istehsalının genişləndirilməsinə, 
neft-qaz amilindən asılılığın daha da 
azaldılmasına əlverişli imkanlar açır.

Vüqar BAYRAMOV,  
Milli Məclisin deputatı 

Regionlarımızda dinamik 
iqtisadi inkişaf təmin ediləcək

Hazırda düşməndən 
təmizlənən ərazilərdə bərpa-
quruculuq tədbirləri həyata 
keçirilir, infrastruktur layihələri 
reallaşdırılır. Ziyanın hesab-
lanması aparılır, şəhərlərin baş 
planları tərtib olunur. İlk növbədə, 
Ağdam şəhərinin və bu rayonun 
bütövlükdə baş planı hazırlanır. 
Bütün bunlardan sonra isə sosial 
obyektlərin, inzibati binaların 
inşası, nəhayət, məskunlaşmaya 
başlanılması nəzərdə tutulur.   

Xatırladaq ki, hazırda bərpa 
ilə əlaqədar kompleks yanaşmanı 
təmin etmək üçün dörd mərhələdə 
fəaliyyətin reallaşdırılması plan-
laşdırılır. Bu, ilkin mərhələdə 
idarəetmə və təhlükəsizliyi, infrast-
ruktur məsələlərinin həllini, növbəti 
mərhələlərdə isə sosial xidmətlərin 
fəaliyyətini, iqtisadiyyatın yenidən 
qurulması və inkişafını özündə 
ehtiva edir.

Prezident İlham Əliyev aprelin 
20-də Azərbaycan Televiziyasına 
müsahibəsində də işğaldan azad 
olunan ərazilərdə aparılan bərpa-
quruculuq işləri barədə ətraflı da-
nışıb. Dövlətimizin başçısı deyib: 
“İndiki mərhələdə orada müxtəlif 
istiqamətlər üzrə işlər görülür, mi-
nalardan təmizləmə prosesi gedir. 
Burada ən böyük çətinlik ondan 
ibarətdir ki, Ermənistan tərəfi bizə 
mina xəritələrini vermir, bundan 
imtina edir. Halbuki biz dəqiq 
bilirik ki, onlarda belə xəritələr 
var. Sadəcə olaraq, bu xəritələri 
verməmək Ermənistanın növbəti 
hərbi cinayətidir. 

Ölkə rəhbəri daha sonra 
minatəmizləmə işlərinin sürətlə 
aparılması üçün yeni avadanlıq 
alındığını, Minatəmizləmə Agentli-
yinin ştat vahidlərinin artırıldığını, 
Türkiyə və Rusiyanın, eləcə də 
Azərbaycan Müdafiə Nazirliyinin 
bu məsələdə fəallıq göstərdiklərini 
diqqətə çatdırıb. 

Onu da qeyd edək ki, 
düşməndən təmizlənən torpaqlar-
da minatəmizləmə əməliyyatları 
ilə paralel olaraq, əsas infrastruk-
tur layihələri də həyata keçirilir. 
Ərazilərin elektrik təchizatının 
reallaşdırılması üçün həm xətlər 
çəkilir, həm də yeni yarımstansiya-
lar tikilir. Hazırda Şuşa şəhərinin 
elektrik enerjisi ilə təminatında 
heç bir problem yoxdur. Bu gün 
Daşkəsəndən Kəlbəcərə yeni ötü-
rücü xətlər inşa edilir. Yol infrast-
rukturunun yaradılması ilə bağlı 
bütün istiqamətlər üzrə işlər də ge-
dir. Füzuli-Hadrut, Füzuli-Cəbrayıl, 
Bərdə-Ağdam, Göygöl-Toğanalı-
Kəlbəcər avtomobil yollarının 
tikintisi sürətlə aparılır. Bununla 
paralel olaraq Bərdə-Ağdam və 
Horadiz-Zəngilan-Ağbənd dəmir 
yolu infrastrukturu da yaradılmaq-
dadır. Bu yol Zəngəzur dəhlizinə 
gəlib çatacaq və artıq işlər cədvəl 
üzrə görülür.   

Zəngəzur dəhlizindən söz 
düşmüşkən qeyd edək ki,  
dövlətimizin başçısı Azərbaycan 
Televiziyasına verdiyi müsahibədə 

bu barədə də ətraflı bəhs edib: 
“Zəngəzur dəhlizinin yaradılma-
sı bizim milli, tarixi və gələcək 
maraqlarımıza tam cavab ve-
rir. Biz Zəngəzur dəhlizini icra 
edəcəyik, Ermənistan bunu istəsə 
də, istəməsə də. İstəsə, daha 
asan həll edəcəyik, istəməsə də 
zorla həll edəcəyik. Necə ki, mən 
müharibədən əvvəl və müharibə 
dövründə demişdim ki, bizim 
torpağımızdan öz xoşunuzla rədd 
olun, yoxsa sizi zorla çıxaracağıq. 
Belə də oldu. Zəngəzur dəhlizinin 
taleyi də eyni olacaq”.

Yaxın gələcəkdə içməli su, sa-
nitariya və irriqasiya sistemlərinin 
də yenidən qurulması prosesinə 
başlanacaq. Bu isə insanların 
həyat səviyyəsinin yaxşılaşması-
na və sonrakı mərhələdə iqtisadi 
baxımdan ailə-ev təsərrüfatlarının 
canlanmasına töhfə verəcək.  

Azərbaycan Prezidenti 
sözügedən müsahibəsində mü-
hüm bir məqama da toxunub. 
Dövlətimizin başçısı işğaldan azad 
edilən ərazilərdə bərpa-quruculuq 
işləri ilə bərabər düşmən tərəfindən 

vurulan ziyanın hesablanması 
prosesinin davam etdirildiyini, 
bu məsələ ilə bağlı ölkəyə xarici 
mütəxəssislərin cəlb edildiyini, 
işlər tamamlandıqdan sonra isə 
təbii sərvətlərimizdən qanunsuz 
yararlanan Ermənistan və onun 
xarici tərəfdaşlarının beynəlxalq 
məhkəməyə veriləcəyini vurğulayıb.     

Ölkə rəhbəri müsahibəsində 
daha sonra Qarabağ və ətraf 
rayonlarda reallaşdırılacaq “Ağıllı 
kənd” layihəsi ilə bağlı fikirlərini 
də diqqətə çatdırıb: “Birinci pilot 
layihə Zəngilan rayonunda icra 
ediləcək - “Ağıllı kənd” layihəsi. 
Bu layihə üç kəndi – 1-ci, 2-ci, 
3-cü Ağalı kəndlərini əhatə edəcək 
və yəqin ki, yaxın gələcəkdə bu 
layihənin təməli də qoyulacaq. 
Zəngilanda olarkən mənə bu 
layihə ilə bağlı məruzə edildi və 
indi təməlqoyma mərasimi üçün 
hazırlıq işləri aparılır. Ümid edirəm 
ki, gələn il artıq bu ilk pilot layihə 
icra ediləcək və beləliklə, əvvəlcə 
keçmiş köçkünlərin birinci qrupu 
öz doğma torpaqlarına qayıdacaq-
lar”.

Göründüyü kimi, Prezident 
İlham Əliyev bərpa olunan yaşayış 
sahələrində müasir iqtisadi və 
texnoloji innovasiyaların tətbiqini 
xüsusi diqqət mərkəzində saxlayır. 
Bu isə Qarabağın yaxın gələcəkdə 
“ağıllı region” kimi dünyada tanı-
nacağına əlverişli şərait yaradır. 
Bu baxımdan Zəngilan rayonunun 
Birinci, İkinci və Üçüncü Ağalı 
kəndlərində ilk olaraq “ağıllı kənd” 
layihəsinin həyata keçirilməsi 
mühüm önəm daşıyır.  

İnşa ediləcək “ağıllı kənd”lərdə 
sakinlərin enerjiyə tələbatı yalnız 
alternativ enerji mənbələri hesa-
bına ödəniləcək. Eyni zamanda, 
texnoloji innovasiyanın tətbiqi 
istehsal, sosial xidmətlər, “ağıllı 
kənd təsərrüfatı” və alternativ 
enerji kimi sahələrin inkişafını 
sürətləndirəcək.   

Bir müddət bundan əvvəl 
Azərbaycan Prezidenti İlham 
Əliyevin   təsdiqlədiyi “Azərbaycan 
2030: sosial-iqtisadi inkişafa 
dair Milli Prioritetlər”də də qlobal 
iqlim dəyişikliklərinin miqyasının 
azaldılması, təmiz ətraf mühitin 

təmin olunması və Azərbaycanın 
“yaşıl artım” ölkəsinə çevrilməsi 
kimi məsələlər yaxın onilliyin əsas 
strateji istiqaməti kimi göstərilib.

Yeri gəlmişkən, Azərbaycan 
Prezidenti İlham Əliyev “Ağıllı 
şəhər” (Smart City) və “Ağıllı 
kənd” (Smart Village) konsepsiya-
sının hazırlanması haqqında  19 
aprel 2021-ci il tarixli sərəncam 
imzalayıb. 

Sərəncamda qeyd edilir ki, 
Azərbaycan Respublikasının 
şəhər və kəndlərində göstərilən 
xidmətlərin keyfiyyətinin, 
təhlükəsizliyinin, səmərəliliyinin 
artırılması, onların göstərilməsində 
informasiya texnologiyalarının 
tətbiqi, habelə həmin xidmətlər 
üzrə mövcud resursların səmərəli 
istifadəsi, habelə idarə olunması-
nın təmin edilməsi şəhər və kənd 
yerlərində dayanıqlı inkişafın əsas 
prioritetlərindəndir.

Müasir telekommunikasiya, 
sensor, “Böyükhəcmli məlumatlar” 
(Big Data) və digər rəqəmsal və 
süni intellekt texnologiyalarının, 
həmçinin innovasiya və biliklərin 

istifadə edilməsi sosial-iqtisadi 
münasibətləri daha səmərəli 
edir, iqtisadiyyatın ümumi dəyər 
zəncirində yeni gəlir imkanları 
yaradır. Qeyd edilən texnologiya-
ların bir-birilə inteqrasiya olunmuş 
formada istifadəsi ilə rəqəmsal 
məlumatların formalaşdırılması, 
yığılması, saxlanılması, işlənilməsi 
və analitik təhlillər əsasında 
qərarvermə və idarəetmənin 
keyfiyyətinin yüksəldilməsi 
səmərəli, eləcə də keyfiyyətli 
xidmətlərin göstərilməsi üçün 
geniş imkanlar açır. Bu imkanlar 
şəhər və kəndlərdə göstərilən 
xidmətlərin növbəti inkişaf 
mərhələsində funksional, geniş-
miqyaslı “Ağıllı şəhər” və “Ağıllı 
kənd” xidmətlərinə keçid üçün 
zəmin yaradır.

Dövlətimizin başçı-
sı düşməndən təmizlənən 
ərazilərdəki kəndlərin bərpasından 
danışarkən, bildirib ki, burada 
da  işlər mərhələlərlə görüləcək. 
İlk növbədə, mövcud infrastruk-
tura yaxın olan kəndlər bərpa 
olunacaq. Çünki həm vaxt, həm 
səmərəlilik baxımından bu, daha 
məqsədəuyğundur. Ona görə 
Ağdam, Füzuli, Cəbrayıl rayonla-
rının keçmiş təmas xəttinə yaxın 
olan kəndlərinin bərpası ilə bağlı 
müvafiq göstərişlər verilib.

Prezident İlham Əliyev 
müsahibəsində Füzuli Beynəlxalq 
Hava Limanının tikintisinin sürətlə 
aparıldığını  və yaxın gələcəkdə 
Zəngilan rayonunda da yeni 
hava limanının inşasına start 
veriləcəyini, üçüncü hava limanı-
nın isə Laçın rayonu ərazisində 
salınacağını vurğulayıb.  

Azərbaycan Prezidentinin 
tapşırığına uyğun olaraq, hər bir 
bölgənin təbii ehtiyatları, ənənəvi 
iqtisadiyyat sahələri, nəqliyyat 
qovşaqları nəzərə alınaraq, müva-
fiq  iqtisadi rayonun profili, ixtisas-
laşması nəzərdə tutulub. Həmçinin 
bu işlərin görülməsi zamanı dövlət 
vəsaitlərinə qənaət edilməsi və 
investisiyaların səmərəliliyinin 
artırılması məqsədilə ayrı-ayrı 
sahələr üzrə dövlət-özəl sektor 
tərəfdaşlığından geniş istifadə 
edilməsi və xüsusi güzəştli iqtisadi 
rejimin tətbiqi planlaşdırılır.

Vaqif BAYRAMOV,  
“Xalq qəzeti”

Müharibə qurtardı...  
İndi bərpa və quruculuq dövrüdür

Azərbaycan Prezidenti,  Ali Baş Komandan İlham Əliyevin 
rəhbərliyi ilə ötən il 44 günlük Vətən müharibəsində 
müzəffər Silahlı Qüvvələrimiz tərəfindən parlaq qələbə 

əldə edildi. Bu möhtəşəm uğuru son 25 il ərzində qalibiyyətin 
beynəlxalq hüquqi normativ bazasının formalaşdırılması, 
informasiya blokadasının yarılması, Azərbaycanın 
haqq səsinin dünyaya çatdırılması, milli iqtisadiyyatın 
gücləndirilməsi, ordu quruculuğunda həyata keçirilən 
islahatlar, qəhrəman zabit və əsgərlərimizin şücaəti, ən əsası 
isə dövlətimizin başçısının qətiyyəti şərtləndirdi.

23 aprel 2021-ci il, cümə6


